
Maserati, BMW i 25 kilograma droge: Velika
policijska akcija kod Zenice

Dodaj nezavisne.com kao Google izvor

Foto: MUP ZDK | Maserati, BMW i 25 kilograma droge: Velika policijska akcija kod Zenice

Tatjana Rogulja
13.10.2026 08:59

ZENICA - Više od 25 kilograma materije za koju se sumnja da je droga, dva pištolja, puška i municija
pronađeni su tokom policijske akcije u mjestu Dusina kod Zenice, a uhapšen je A.S. (37).

Policija je u ponedjeljak, 12. oktobra, pretresla kuću, pomoćne objekte i dva luksuzna automobila,
maserati i BMW, koje koristi osumnjičeni Zeničanin.

Akciji su prethodila operativna saznanja policije, ali i informacije prikupljene u saradnji s građanima.

Pretres su, po naredbi Opštinskog suda u Zenici, obavili službenici Odsjeka za borbu protiv
zloupotrebe opojnih droga Sektora kriminalističke policije.

Šta je sve pronađeno tokom pretresa?
Kako je saopšteno iz Ministarstva unutrašnjih poslova Zeničko-dobojskog kantona, policija je
pronašla 10,5 kilograma praškaste materije koja izgledom podsjeća na amfetamin, poznat kao spid, i
15,1 kilogram biljne materije za koju se sumnja da je marihuana.

Osim materije za koju se sumnja da je droga, oduzeti su digitalna vaga i uređaj za vakumiranje, kao i
dva pištolja sa 78 metaka.

Pronađena je i puška s okvirom i 24 metka, te drugi predmeti koji bi mogli biti značajni za istragu.

Svi oduzeti predmeti biće upućeni na vještačenje i korišteni kao dokazni materijal u daljem postupku.

Šta slijedi nakon hapšenja?
A.S. (37) uhapšen je zbog sumnje da je počinio krivično djelo neovlaštena proizvodnja i stavljanje u
promet opojnih droga, kao i krivično djelo koje se odnosi na nezakonitu nabavku, držanje i nošenje
oružja i municije.

Nad osumnjičenim se sprovodi kriminalistička obrada, a policija nastavlja dokumentovanje krivičnih
djela.

Nakon kompletiranja predmeta, A.S. će uz izvještaj o počinjenim krivičnim djelima biti predat u
nadležnost Kantonalnog tužilaštva Zeničko-dobojskog kantona.

Sve aktivnosti sprovedene su pod nadzorom i prema smjernicama nadležnog tužilaštva.

Citiranje dijela teksta (do 20% članka ili maksimalno 250 riječi) sa portala "Nezavisnih novina" je
dozvoljeno bez posebne saglasnosti, uz obavezno navođenje izvora, kao i jasno vidljivo i adekvatno
linkovanje ka originalnom tekstu. Svako prenošenje ili kopiranje kompletnog ili pretežnog dijela
teksta, kao i preuzimanje foto i video sadržaja, moguće je samo uz prethodnu pismenu saglasnost
uredništva. Detaljna pravila dostupna su u Politici autorskih prava.

